
Тукай һәм сынлы сәнгать
     Тукай көннәре татар халкының мәдәни хәятында аерым бер дәрт вә моңлану белән үткәрелә. Бу - табигый. Татар халкы тарихында Тукай ке​бек нурлы, халыкның күңелен дәртле өметләр, моң​лы тойгылар белән тибрәндерә торган бүтән ша​гыйрь булдымы икән?
     Гомумән, әдипләребездән Тукай кадәр халык​лашкан һәм шул халыкның әдәби байлыгыннан, фольклорыннан һәм милли йолаларыннан аның ка​дәр киң рәвештә файдалана алган әдип, шагыйрь булмады. Халыкның хыялында ясалган сыннар, әкиятләрне Тукай кебек кабарынкы иҗади шаукым белән әдәби телдә сурәтли алучы сүз осталары - чичәннәр, хикәячеләр әдәбият мәйданыбызда әле күренми, күзгә чалынмый, дисәк, ялгыш булмас. Халыкның иҗат хәзинәсе бай. Ләкин шуннан фай​даланып язылган «Шүрәле», «Таз», «Су анасы» ке​бек Тукай әсәрләренә тиңдәш булырлык иҗади уңышларга ирешүне әле өмет итеп кенә торабыз. Тукай иҗаты татарча укый ала торган бөтен туган​даш халыкларның күңелләрендә җылы урын алды. Моның сәбәбе Тукайның бөтен иҗаты эчтәлек ягыннан халык тормышы, көнкүреше, шатлык вә хафалары белән багланганлыгы булса, форма ягын​нан шул ук халыкның әдәбияттагы тарихи йолала​рына һәм фольклорына нигезләнгән булуында. Та​тар халкының әдәби хәзинәсендәге күп әсәрләр - «Йосыф китабы», «Мөхәммәдия», «Бакырган»нан алып соңгы дәвер халык җырларына кадәр Тукай иҗатына йогынты ясаган. Заманындагы Казан хәяты, бигрәк тә революциягә кадәр булган мәдәни-иҗтимагый хәятыбызның үзәге - Печән базары, үзенең буталчыклы, капма-каршылыклары белән Тукай иҗатында үткен сизем һәм осталык белән су​рәтләнгән. Аз булса да Тукайга гасырдаш булган безнең буын кешеләренә Тукай дигәч - Печән ба​зары, ул вакыт зыялыларының даим ыгы-зыгы ки​леп йөргән «Болгар», «Амур» номерлары, «Сабах», «Юл» нәшриятлары, гәзит-журнал редакцияләре, «Шәрекъ клубы», шунда ук «Көфер почмагы», шун​да ук читек-кәвеш, кәләпүш һәм башка мал кибет​ләре, тиречеләр, сабынчылар, шулар белән аралаш​кан шәкертләр, хәзер «аттестатка әзерләнүче» яңа рәвешле белем-гыйлем казанучылар искә төшә.
     «Печән базары, яхуд Яңа Кисекбаш» дигән әсә​рендә җиңел юмор, зур осталык белән Тукай шул хәлне сурәтли. Үткен каләм, җурга сызыклар бе​лән рәсемләнгән сурәтләр!
     Тукай иҗатының төп табигате - сурәтчелек дип әйтергә мөмкин. «Шүрәле», «Таз», «Печән ба​зары, яхуд Яңа Кисекбаш» һәм башка әсәрләрен алыгыз. Никадәр сурәтләр күз алдына килә! Сурәт ясау өчен никадәр мул һәм кызыклы материаллар бирә бу әсәрләр!
     Аның абстракт-философик темага язылган «Чын вә ялган» шигырендә дә чын белән ялган күренеп торган кыяфәтләре белән күз алдына киләләр. Шул сәбәптән булса кирәк, безнең халыкның әле сабый хәлендә булган сынлы сәнгатендә иң күп урын ал​ган әдип Тукайдыр. Тукайның үзенең дә сынлы сән​гать белән җитди кызыксынуы һәм мәдәниятебез​дә сынлы сәнгатьнең гражданлык алу өчен чынлап хафалануы билгеле. Әгәр Тукай хәзерге заман шәраитендә тәрбия ителгән булса, ул сынлы сәнгать белән дә шөгыльләнгән булыр иде һәм, шөбһәсез, сурәт ясауда да зур маһирлык күрсәткән, дөньяга данлыклы әдипләрдән Нәвои, Рабиндранат Тагор, Шарль Бодлер, Гоголь, Шевченко кебек үзенең сын​лы сәнгать әсәрләрен дә калдырыр иде.
     Хәзер Печән базары ул вакыттагы Печән база​ры түгел. Күп вакыйгалар, күп кешеләр хәзер та​рихи хатирәләр булып әверелде. Сынлы сәнгать әсәрләрендә чагылдырылмаса, Тукай иҗаты белән багланган күренеш һәм көнкүреш рәвешләрен ки​ләчәктә күз алдына китерү кыен булачак. Тукай үзе дә бу турыда хафаланган, татарлардан сурәт оста​лары чыгып, шул вакыт тормышын сынлы сәнгать​тә күрсәтә алу Тукай өчен тәмле хыял булган. Хә​зер Тукайның бу хыялы чынга ашты. Сынлы сән​гать мәйданында унарлап санарлык татар егетләре уңышлы иҗади хезмәт алып баралар. Дөньяга кил​гән татар рәссамнарының берсе дә үзләренең иҗа​ди эшләрендә Тукайга кагылмый узып китмиләр, дисәк дөрес булыр. Әле Тукай заманында Петер​бург Эрмитажында реставратор булып эшләгән Мирзаҗан ага Байкиевтан башлап хәзерге яшүсмер рәсем һәвәскәрләренә кадәр Тукай сурәте һәм «Шү​рәле» кебек әсәрләре белән кызыксынып, шул те​маларга рәсем ясамаганы бармы икән? Татарстан Дәүләт музеенда Тукайның 75 еллыгына багышлап оештырыласы күргәзмәдә боларның күбесен күрә алсак иде дигән өметебез бар.
      Бу сәтырларны язучының иҗади хәрәкәтендә Тукайдан аерылганы юк. Сынлы сәнгать мәйданын​да беренче адымнар ясый башлаганнан бирле мин Тукайның сыны-кыяфәте һәм әсәрләрен сурәтләү белән шөгыльләнә башладым. 1921 елда Мәскәүдә укыган заманда беренче портретын ясаган идем. Ту​кайның авылда булуын чагылдыра торган бер кар​тина язуга әле дә күптән комарланып йөрим. Ту​кайның авыл халкы арасында булуын күрсәтәсем килә. Бу картина өчен күп эскизлар ясалган булса да, үкенечкә каршы, эшкә иңдерелгәне юк әле.
     Тукай әсәрләрен сурәтләү, рәсемләү юлында​гы беренче тәҗрибәләрем 1923 елда ук башланган иде. Минем рәсемләү белән «Шүрәле» аерым ки​тап итеп басылды. Бу рәсемнәр, безнең хәзерге сын​лы сәнгать дәрәҗәсе белән чагыштырсак, күп ким​челекле, примитив күренерләр иде. Тукайның 75 еллыгына карата мин үземнең Тукай әсәрләренә баглы бөтен сурәтләремне тикшереп чыктым. Кү​бесе канәгатьләндермәде. Яңа дәрт белән янә Ту​кайның әсәрләрен сурәтләүгә керештем. «Шүрәле»мне аерым китап итеп чыгарырлык бер серия рәсем тәмамладым. «Печән базары, яхуд Яңа Ки​секбаш», «Су анасы», «Таз», «Казан вә Кабан ар​ты» һәм Казан хәятын сурәтләүче, халык фолькло​рына нигезләнгән башка әсәрләренә ясый торган эшләрем хәзер тәмамланган хәлдә. Тукайны һәм аның заманын үз күзем белән күргән кешеләрнең берсе булганга, шул вакыттагы көнкүреш картина​ларының Тукай әсәрләрендә сурәтләнгәннәрен рә​семнәрдә чагылдырып калуны үземнең вазифам дип хис итәм. Шуларны хәлдән килгән кадәр адәм рәт​ле итеп эшкә иңдерә алсам, үземне бәхетле санар идем.
     Тукай иҗатына багышланган сәнгать әсәрләре байтак булса да, шагыйрьнең әсәрләре дәрәҗәсенә күтәрелә алган базык, көчле сурәтләр юк. Тукай әсәрләрен уңышлы сурәтләү өчен шундый ук даһи сурәт остасының дөньяга килүен өмет итеп көтә​без.
     Тукайның скульптура портретларын ясарга мин берничә мәртәбә керешкән идем. Берсе аның, мәр​мәр ташыннан эшләнеп, Казанда күргәзмәләрдә булды. Шагыйрьнең 75 еллыгына янә уйма (скульп​тура) портретын тәмамладым.
     Тукай безнең сынлы сәнгать осталарыбызның иҗат эшләре өчен саекмас чыганактыр, һәм ул даим шулай булачак.
